



	


	
	




	
	
	
	
	
	
	
	
	
	
	




	
		
		
		
		
		
		
		
		
		
	
	
		
		
		
		
		
		
		
		
		
		
		
		
		
		
		
		
		
		
		
		
		
		
		
		
		
		
		
		
		
	






About Fagra veröld [selections]


Source: Tómas Guðmundsson. Fagra veröld. Reykjavík:, Mál og menning, 1997. ISBN 9979-3-1504-0



No normalization has been applied to the source text.

No corrections have been made.

Some original text has been omitted for brevity. In every such case, [...] has been used to note the location of the omitted text.

Quotation and all other punctuation marks have been retained.

No segmentation or interpretation is provided with the text.

Abbreviations have not been expanded.





Copyright


Used with permission from Edda ­ Miðlun og útgáfa hf. ePub markup and other features Copyright © 2020 Board of Regents of the University of Wisconsin System.





Accessibility Information


Screen Reader Friendly: Yes


Accessibility Summary: This publication includes markup to enable accessibility and compatibility with assistive technology. Images in the publication are well-described in conformance with WCAG 2.0 AA.


Accessibility Hazards: none

Access Mode:


		textual




Accessibility Features:


		tableOfContents

		unlocked







HAUST Í BORGINNI



Ég sé það á öllu, að sumarið er á förum —

Ég sé það á fótataki og andlitum mannanna.

Það er eins og öllum sé kalt

og allir séu að flýja

eitthvað, sem alltaf er komið á undan þeim.

Og þeir hraða sér heim,

heim, gegnum myrkrið,

og segja við sjálfa sig þegar inn kemur:




Það var þó gott, að ég komst undan!




En bráðum fjölgar í bænum.

Gangstéttin fyllist af fólki.

Það flæðir um strætin

í hattakaupum og húsnæðisleit.

Það eru ungar stúlkur utan af landi,

með óráðið göngulag

og undarlegar hugmyndir um ástina.

(Viðmót þeirra vitnar

um væntanlegar freistingar,

sem hjörtu þeirra hlakka til að standast).




Og það eru ungir menn að austan,

sem ætla sér að menntast,

og vinnumenn úr sveit,

með viðkvæm hjörtu,

sem kaupakonan brást. —

Sjá, þannig liggja leiðir allra í bæinn,

og þúsund augu hvarfla þangað á haustin,

því þúsund hjörtu eru þreytt

á rómantík dimmra dala,

þar sem dauðinn grúfir yfir sofandi sveit.

Og þúsund hjörtu eru þreytt

á skáldskap skuggalegra sæva,

við eyðilegar afskekktar strendur.

Og unga kynslóðin kveður

firði og heimahaga,

og heldur í bæinn. —

En lengi enn

ber fólkið í framandi ásýnd

eyðileik dalsins

og úthafsins þunga svip.

Því húsin minna á bernskunnar hamraborgir,

og hjörtun grunar

hrannir þjótandi brims

á bak við hávaða og hlátur strætanna.




En lífið nýja hastar á óróleik hjartans.

Það hvíslar nætur og daga í eyru gestsins:

Má ekki, vinur, bjóða yður í Bíó?

(Bláa dansmærin, sýning í 11 þáttum).

Var ekki lagleg stúlkan í Austurstræti,

sem stóð við gluggann og púðraði litla nefið?

Hvað virðist yður um eina flösku af víni?

Ættum við kannske að mætast á Hótel Borg?

Við gætum farið á dansleik í Iðnó á eftir!

Og eftir — ?




— — — Þannig er bærinn.

Því bærinn er þrátt fyrir allt

hin brosandi veröld

á bak við myrkur og regn!




Því senn fer að rigna. —

Það rignir látlaust

í fjörutíu daga og fjörutíu nætur,

svo árlega man enginn

aðra eins rigningu.

Hún drýpur af húsþökunum,

rennur niður rúðurnar,

og streymir í litlum lækjum eftir götunum,

unz hús og menn

og himinninn sjálfur

endurspeglast á ævintýralegan hátt

í óhreinum pollunum.




Og aldrei er regnið jafn ísmeygilega blautt

né andstyggilega hrátt sem á haustin,

aldrei jafn hættulegt fyrir brotin í buxum manns

né jafn örlagaríkt fyrir afdrif hattanna.

En hann sem lætur rigna

hnífjafnt yfir alla

réttláta sem rangláta,

ríka sem snauða,

hann lætur það líðast,

að heimsins skóhlífar

safnist á fáeina fætur,

því fæstir eiga þess kost

að koma sér þeim upp.

Hinir ganga hljóðir

og hugsandi í bleytunni

og hyggja á byltingu —




— — —




En einmitt nú er náðartími skáldsins.

Því haustið kemur

með fangið fullt af yrkisefnum.

Og ýmist eru það bliknuð blóm,

sem minna á hverfulleik hamingjunnar,

eða húmið,

sem minnir á dauðann.

Og skáldið klökknar af innvortis ánægju

yfir öllum þessum hörmum,

sem svo gott er að yrkja um.





 [...]




FJALLGANGA



I


Urð og grjót.

Upp í mót.

Ekkert nema urð og grjót.

Klífa skriður.

Skríða kletta.

Velta niður.

Vera að detta.

Hrufla sig á hverjum steini.

Halda að sárið nái að beini.

Finna hvernig hjartað berst,

holdið merst

og tungan skerst.

Ráma allt í einu í Drottin:

— Elsku Drottinn!

Núna var ég nærri dottinn!




Þér ég lofa því að fara

þvílíkt aldrei framar, bara

ef þú heldur í mig núna!

Öðlast lítinn styrk við trúna.

Vera að missa vit og ráð,

þegar hæsta hjalla er náð.






II

Hreykja sér á hæsta steininn.

Hvíla beinin.

Ná í sína nestistösku.

Nafn sitt leggja í tóma flösku.

Standa aftur upp og rápa.

Glápa.

Rifja upp

og reyna að muna

fjallanöfnin:

Náttúruna.

Leita og finna

eitt og eitt.

Landslag yrði

lítilsvirði

ef það héti ekki neitt.




III

Verða kalt, er kvöldar að.

Halda seint og hægt af stað.

Mjakast eftir mosatónum.

Missa hælinn undan skónum.

Finna sig öllu taki tapa:

Hrapa!

Velta eftir urð og grjóti

aftur á bak og nið'r í móti.

Leggjast flatur.

Líta við.

Horfa beint í hyldýpið.

Hugsa sér

að höndin sleppi.

Hugsa sér

að steinninn skreppi.

Vita urðir við sér taka.

Heyra í sínum beinum braka.

Deyja áður dagur rynni.

Finnast ekki einu sinni.




IV

Koma heim og heita því,

að leggja aldrei upp á ný.

Dreyma margar næstu nætur

hrap í björgum, brotna fætur.

Segja löngu seinna frá því:

Sjáið tindinn! Þarna fór ég.

Fjöllunum ungur eiða sór ég,

enda gat ei farið hjá því,

að ég kæmist upp á tindinn.

Leiðin er að vísu varla

vogandi, nema hraustum taugum,

en mér fannst bara

bezt að fara

beint af augum.

Því hversu mjög sem mönnum finnast

fjöllin há, ber hins að minnast,

sem vitur maður mælti forðum

og mótaði í þessum orðum,

að eiginlega er ekkert bratt,

aðeins mismunandi flatt.





 [...]




HÓTEL JÖRÐ



Tilvera okkar er undarlegt ferðalag.

Við erum gestir og hótel okkar er jörðin.

Einir fara og aðrir koma í dag,

því alltaf bætast nýir hópar í skörðin.




Og til eru ýmsir, sem ferðalag þetta þrá,

en þó eru margir, sem ferðalaginu kvíða.

Og sumum liggur reiðinnar ósköp á,

en aðrir setjast við hótelgluggann og bíða.




En það er margt um manninn á svona stað,

og meðal gestanna sífelldur þys og læti.

Allt lendir í stöðugri keppni um að koma sér að

og krækja sér í nógu þægilegt sæti.




En þó eru sumir, sem láta sér lynda það,

að lifa úti' í horni, óáreittir og spakir,

því það er svo misjafnt, sem mennirnir leita að,

og misjafn tilgangurinn, sem fyrir þeim vakir.

En mörgum finnst hún dýr þessi hóteldvöl,

þó deilt sé um, hvort hótelið sjálft muni græða.

En við, sem ferðumst, eigum ei annars völ.

Það er ekki um fleiri gististaði að ræða.




Að vísu eru flestir velkomnir þangað inn,

og viðbúnaður, er gestirnir koma í bæinn,

og margir í allsnægtum una þar fyrst um sinn.

En áhyggjan vex, er menn nálgast burtferðardaginn.




Þá streymir sú hugsun um oss sem ískaldur foss,

að allt verði loks upp í dvölina tekið frá oss,

er dauðinn, sá mikli rukkari, réttir oss

reikninginn yfir það, sem var skrifað hjá oss.




Þá verður oss ljóst, að framar ei frestur gefst

né færi á að ráðstafa nokkru betur.

Því alls, sem lífið lánaði, dauðinn krefst,

í líku hlutfalli og Metúsalem og Pétur.





 [...]




FYRIR ÁTTA ÁRUM



Ennþá brennur mér í muna,

meir en nokkurn skyldi gruna,

að þú gafst mér undir fótinn.

Fyrir sunnan Fríkirkjuna

fórum við á stefnumótin.




En eg var bara, eins og gengur,

ástfanginn og saklaus drengur.

Með söknuði ég seinna fann að

við hefðum getað vakað lengur

og verið betri hvort við annað.




Svo var það fyrir átta árum,

að ég kvaddi þig með tárum,

daginn sem þú sigldir héðan.

Harmaljóð úr hafsins bárum

hjarta mínu fylgdi á meðan.




En hver veit nema ljósir lokkar,

lítill kjóll og stuttir sokkar

hittist fyrir hinumegin?

Þá getum við í gleði okkar

gengið suður Laufásveginn.





 [...]

